
HØYRING - LOV - FORBUD MOT HOLD AV PELSDYR 
 
Bakgrunn 

Landbruks-og matdepartementet har sendt til høyring eit framlegg til lov om forbod mot å halda 
pelsdyr og eit framlegg til ordning for økonomisk kompensasjon til pelsdyroppdrettarar. 
 
Lovforslaget har følgjande tre deler: 
- Forbod mot å halda eller driva med oppdrett av dyr utelukkande eller primært for at dyra eller 

avkomma deira skal avlivast med sikte på sal eller annan utnytting av pelsen. 
- Pelsdyroppdrettarar som haldt pelsdyr då lova tråtte i kraft kan driva oppdrett av pelsdyr fram til 

1. februar 2025. 
- Departementet kan gi forskrift om økonomisk kompensasjon til pelsdyroppdrettarar. 
 
Landbruks- og matdepartementet har i eit relativt fyldig høyringsnotat gjort greie for desse punkta. 
Det vert vist til dette vedlagte notatet i sin heilskap, og ein vil derfor ikkje gjenta dette stoffet i 
denne saksutgreiinga. Men det vil bli peikt på nokre sentrale område. 
 
I Stortingsmelding 8 (2016-2017) var den overordna vurderinga at det er mogeleg å ha ei 
tilstrekkeleg god dyrevelferd i næringa, sjølv om pelsdyrhaldet i likskap med anna kommersielt 
dyrehald medfører avgrensingar i livsutfoldinga som ville dyr ikkje har. I meldinga heiter det m.a. 
«Det norske regelverket for dyrevelferd i pelsdyrholdet, og kontrollen med dette, vurderes å være 
velutviklet og blant de beste i internasjonal samanheng.» Næringa har, spesielt i seinare tid, med 
få unnatak, synt eit godt dyrevelferdsmessig dyrehald. Fagmiljø og ulike dyreverninteresser meiner 
imidlertid at artstypiske behov hjå pelsdyra og dyrevelferden ikkje kan tilfredstillast når pelsdyr vert 
haldne i bur. 
 
Pelsdyrnæringa har, m.a. med bakgrunn i den ferske stortingsmeldinga, hatt eit godt og berettiga 
grunnlag for å investera og vidareutvikla næringa og drifta. Det har såleis ikkje vore grunnlag for å 
venta påbod om avvikling av pelsdyrhald. Tvert imot skulle stortingsmeldinga kunne oppfattast som 
eit vern for fortsatt pelsdyrhald i Norge, og ikkje eit snarleg forbod mot pelsdyrdrift. 
 
Pelsdyrnæringa i Norge er ei livskraftig, lønsam og konkurransedyktig norsk eksportnæring. 
Pelsdyrnæringa gir arbeidsplassar direkte i drifta, men også indirekte ved kjøp av varer og tenester 
frå andre bransjar. Vidare har pelsdyrnæringa gjennom ei årrekkje gitt Norge store 
eksportinntekter. Næringa vidareforedlar ca 35.000 tonn slakteri- og fiskeavfall til fôr for dyra. Dette 
er ressursmessig positivt og det fører til sparte destruksjonskostnader for andre næringar.  
 
Eit evt. forbod mot pelsdyrhald vil ha kostnader og konsekvensar først og fremst for 
pelsdyroppdrettarane, men også for vare- og tenesteytande næringar og samfunnsmessige 
kostnader. Dersom ein lov om forbod mot hald av pelsdyr vert vedteken, må det gjevast 

erstatning/kompensasjon fullt ut for bygg og anlegg, driftsapparat og driftsmidlar samt til avvikling 
og opprydding og omstilling til nytt arbeid for dei som vert fråtekne inntektsgrunnlaget sitt. Ei rekkje 
pelsdyroppdrettarar har føreteke store investeringar i bygg og innreidning m.m. og har tung 
gjeldsbelastning knytt til dette. Eit konkret døme: Det gjeld ein pelsdyroppdrettar i Klepp som i 
desember 2018 har fått tilbod om riving og fjerning av bygningar til pelsdyrdrift og tilbakeføring av 
arealet til jordbruksareal. Tilbodet syner at dette til saman vil kosta kr 1.290.087 eks. mva. Denne 
oppdrettaren har 5 hallar og ca 1.650 tisper. Restverdi av desse bygningane, innreidning, 
driftslausøyre m.m. er ikkje medrekna her. Ein pelsdyrfarm i full drift vil normalt ha ei god 
avkastningsevne. Ved avvikling av pelsdyrdrifta, vil eigedomsverdien og avkastningsevna vera 
monaleg redusert. Avkastningsbortfall og redusert eigedomspris må kompenserast dersom det blir 
innført eit avviklingspålegg. Vidare må omstillingsmidlar koma i tillegg. 
 
Ved å halda gjeldsbelastning som stammar frå pelsdyranlegg og avviklingskostnader på den eine 
sida opp mot ei grov vurdering av kompensasjonsstorleik, ser ein at fleire pelsdyroppdrettarar vil 
sitje att med gjeld etter lovpålagt avvikling og opprydding. I staden for å ha midlar til å gå i gang 
med anna landbruksdrift og tilhøyrande investeringar, vil mange tidlegare pelsdyroppdrettarar altså 
ikkje berre «gå i null», men dra med seg ei tilleggsgjeld som skal betalast med inntekter frå ein ny 
produksjon eller anna arbeid. Ein slik konsekvens av eit lovpålagt driftsforbod er urimeleg, for 
denne næringa spesielt, men det kan og innebera usikkerheit og uforutsigbarheit for andre 
næringar både innan og utanom landbruket. 
 
Vedlegg: 

- Lenke: Høyringsbrev LMD 
- Lenke Høring – forslag til lov om forbod mot hold av pelsdyr – LMD 
- Lenke til: Meld. St. 8 (2016-2017) LMD 
- Brev: Avvikling av pelsdyroppdrett – BETYDNING FOR KOMMUNEN. Dyrevernalliansen 
- Fakta om pelsdyrnæringen – Norges pelsdyralslag 
 
 
Innstilling: 
 
Rådmannen sitt forslag til vedtak: 
 
Klepp kommune sitt innspel til høyring om forslag til lov om forbud mot hold av pelsdyr vert som 
fylgjande:  
 
1. Klepp kommune meiner primært at ein lov om forbod mot hald av pelsdyr er i strid med 

Landbruks- og matdepartementet si Stortingsmelding nr 8 (2016-2017) der det m.a. heiter at 
«Regjeringen vil – videreføre muligheten til å drive pelsdyroppdrett med en dyrevelferd som er i 
front internasjonalt.» 

 
2. Dersom forbod mot hald av pelsdyr vert vedteke, må bygg, innreidning, driftsutstyr 

kompenserast fullt ut. Det same gjeld avviklingskostnader og oppryddingskostnader. 
 

3. Det bør leggast til rette for gunstige oppstartingsmuligheter, slik at dei som må legga ned 
produksjonsanlegg og produksjon av pelsdyr kan koma i gang med nye rekningssvarande 
produksjonar. 

 
 
 

https://www.regjeringen.no/no/dokumenter/horing--forslag-til-lov-om-forbud-mot-hold-av-pelsdyr/id2619864/?expand=horingsbrev
https://www.regjeringen.no/no/dokumenter/horing--forslag-til-lov-om-forbud-mot-hold-av-pelsdyr/id2619864/?expand=horingsnotater
https://www.regjeringen.no/no/dokumenter/meld.-st.-8-20162017/

Behandling: 
 
Forslag frå Roar Lima Grødeland -sp og Sigmund Rolfsen -ap 

Nytt punkt, punkt 4: 
Ved eventuell nedlegging må det òg leggjast til rette for forpliktande tiltak og tilskot frå staten til 
bedrifter som vert direkte ramma, som Rogaland pelsdyrfôrlag og dei to andre fôrlaga i landet, 
både i prosessen og i omstilling til vidare produksjon. 
 
Forslag frå Vidar Haugland -h 

Nytt punkt, punkt 5: 
Kompensasjonsordningar må utformast slik at ingen bønder vil måtta sitta igjen med gjeld frå 
verksemd som må leggjast ned som følge av forbod.  
 
Forslag frå ordførar Ane Mari B. Nese -h  

Nytt punkt, punkt 6:  
Fraktutjamningsmidlar for transport av fôr må gjeninnførast for heile avviklingsperioden frå 
15.01.2018 – 01.02.2025.  
 
Votering 

Innstillinga og forslaga frå Roar Lima Grødeland -sp, Sigmund Rolfsen -ap, Vidar Haug- 
land -h og ordførar Ane Mari B. Nese -h fekk 9 stemmer. 
 
 
Samrøystes VEDTAK: 

 
Klepp kommune sitt innspel til høyring om forslag til lov om forbud mot hold av pelsdyr vert som 
fylgjande:  
 
- Klepp kommune meiner primært at ein lov om forbod mot hald av pelsdyr er i strid med 

Landbruks- og matdepartementet si Stortingsmelding nr 8 (2016-2017) der det m.a. heiter at 
«Regjeringen vil – videreføre muligheten til å drive pelsdyroppdrett med en dyrevelferd som er i 
front internasjonalt.» 

 
- Dersom forbod mot hald av pelsdyr vert vedteke, må bygg, innreidning, driftsutstyr 

kompenserast fullt ut. Det same gjeld avviklingskostnader og oppryddingskostnader. 
 

- Det bør leggast til rette for gunstige oppstartingsmuligheter, slik at dei som må legga ned 
produksjonsanlegg og produksjon av pelsdyr kan koma i gang med nye rekningssvarande 
produksjonar. 

 
- Ved eventuell nedlegging må det òg leggjast til rette for forpliktande tiltak og tilskot frå staten til 

bedrifter som vert direkte ramma, som Rogaland pelsdyrfôrlag og dei to andre fôrlaga i landet, 
både i prosessen og i omstilling til vidare produksjon. 

 
- Kompensasjonsordningar må utformast slik at ingen bønder vil måtta sitta igjen med gjeld frå 

verksemd som må leggjast ned som følge av forbod.  
 
- Fraktutjamningsmidlar for transport av fôr må gjeninnførast for heile avviklingsperioden frå 

15.01.2018 – 01.02.2025.  
 
 
Rett utskrift, 24.01.2019 
 
Marita T. Gamlemshaug 
formannskapssekretær 


